
SUĠĠERIMENTI 

Il-Kumitat għall-Impjiegi u l-Affarijiet Soċjali jistieden lill-Kumitat għall-Affarijiet Barranin, 

bħala l-kumitat responsabbli, biex jinkorpora s-suġġerimenti li ġejjin fil-mozzjoni għal 

riżoluzzjoni tiegħu: 

A. billi hu meħtieġ approċċ olistiku li jiffavorixxi l-impjiegi u l-protezzjoni soċjali għat-

tkabbir ekonomiku sostenibbli; 

B. billi l-Politika Ewropea tal-Viċinat (PEV) hija essenzjali għall-istabilità tal-pajjiżi ġirien 

tal-UE u tikkontribwixxi għas-sigurtà u l-progress ta' kulħadd u billi jeżisti interess 

komuni li jkun hemm żona usa' demokratika, stabbli, prospera u paċifika madwar l-

Ewropa; 

C. billi l-UE sservi globalment bħala mudell tal-iżvilupp soċjali u tista' toffri għarfien espert 

ta’ valur dwar it-tkabbir responsabbli; 

D. billi l-PEV il-ġdida qiegħda tkun, u għandha tkompli tkun, evalwata mill-ġdid skont il-

progress miksub fil-pajjiżi ġirien iżda wkoll fir-rigward ta’ kwistjonijiet ta' interess 

reċiproku, u għandha tkun immudellata mill-ġdid u kundizzjonata skont iċ-ċirkustanzi 

biex jiġu indirizzati l-iżviluppi fl-isfidi storiċi u tingħata prijorità lil sitwazzjonijiet 

urġenti; 

E. billi l-isforzi biex jinbdew il-bidliet demokratiċi fl-Afrika ta' Fuq saru minn persuni, l-iktar 

il-ġenerazzjoni żagħżugħa, li jgħixu f'soċjetajiet b'distribuzzjoni inugwali tal-ġid, rata 

għolja ta' qgħad, sigurtà soċjali insuffiċjenti, nuqqas ta’ edukazzjoni u prospettivi soċjali 

jew saħansitra li qegħdin jgħixu taħt il-livell tal-faqar u qed ikampaw bis-saħħa tal-

ekonomija informali; 

F. billi r-reġjun madwar il-pajjiżi msieħba tan-Nofsinhar għandu waħda mill-iktar rati ta' 

attività baxxi fid-dinja u l-ġrajjiet li seħħew fil-bidu tal-2011 f'numru ta' pajjiżi msieħba 

joffru opportunitajiet ġodda biex ikunu indirizzati l-isfidi konnessi mal-ħolqien tal-

impjiegi; 

G. billi l-Politika Ewropea tal-Viċinat għandha tindirizza bl-istess mod il-problemi tad-

dimensjonijiet tal-Lvant u tan-Nofsinhar fir-rigward tad-demokrazija u ta’ kwistjonijiet 

ekonomiċi u soċjali, 

H. billi jeżistu differenzi sinifikanti bejn it-tendenzi demografiċi fir-reġjuni differenti tal-

Politika Ewropea tal-Viċinat, 

I. billi ż-żona li tmiss mal-fruntieri tal-Lvant u tan-Nofsinhar hija ta' importanza strateġika, 

għandhom jitqiesu bħala prijorità l-kwistjonijiet ta’ influssi ta' ħaddiema migranti, li huma 

marbuta max-xebh kulturali u l-passat storiku, u l-iżviluppi futuri potenzjali rigward it-

tkabbir; 

1. Jenfasizza li l-Politika Ewropea tal-Viċinat (PEV) għandha tappoġġa riformi strutturali u 

sostenibbli fil-qasam tal-ekonomija, il-politika soċjali u l-edukazzjoni, imwettqa f’qafas 

legali sikur u ġust u f'konformità mal-Konvenzjonijiet tal-Organizzazzjoni Internazzjonali 

tax-Xogħol (ILO), iffokati fuq il-ħolqien tax-xogħol u l-protezzjoni soċjali, u l-

modernizzazzjoni xierqa tal-politiki tax-xogħol li jinkludu programmi ta' taħriġ u 

edukattivi, billi jiġu adottati standards ta' xogħol bħala prerekwiżiti għall-appoġġ 

finanzjarju. Dawn ir-riformi għandhom jinkoraġġixxu t-tkabbir soċjali u ekonomiku li 

jipprevjeni l-esklużjoni u d-dumping soċjali filwaqt li jtejbu l-ambjent kummerċjali u l-

appoġġ għall-impriżi żgħar u ta’ daqs medju; 

2. Iħeġġeġ lill-imsieħba tal-PEV jirratifikaw il-konvenzjonijiet ewlenin tal-ILO dwar ix-

xogħol u jallinjaw il-leġiżlazzjoni nazzjonali magħhom; 

3. Jenfasizza li l-PEV għandha tappoġġa lill-pajjiżi tal-PEV fl-isforzi tagħhom biex jittrattaw 

kwistjoniet urġenti relatati mas-suq tax-xogħol u tipprovdi risponsi fit-tul għall-isfidi tas-

suq tax-xogħol, bħal żbilanċi bejn il-provvista u d-domanda, l-impjegar informali, 

kundizzjonijiet tax-xogħol ħżiena, rata allarmanti ta’ qgħad fost iż-żgħażagħ, xogħol 

illegali mit-tfal, inugwaljanza relatata mal-ġeneri u l-esklużjoni ta’ gruppi soċjali 

vulnerabbli, filwaqt li jagħmlu użu mill-għarfien espert u l-kollaborazzjoni tal-UE, b’mod 

speċjali l-Fondazzjoni Ewropea tat-Taħriġ, u l-organizzazzjonijiet internazzjonali li 

jittrattaw ir-riformi tas-swieq tax-xogħol u l-iżvilupp ta' politiki soċjali; jitlob li jinħoloq 

mekkaniżmu ta’ skambju tal-aħjar prattiki rigward riformi relatati max-xogħol u politiki 

tal-impjegar kif ukoll sabiex jiġi pprovdut l-appoġġ tekniku meħtieġ lill-pajjiżi tal-PEV; 

4. Jenfasizza l-importanza li jinħolqu impjiegi ta’ kwalità, adatti għall-ħtiġijiet ekonomiċi u 

tas-suq tax-xogħol, biex wieħed ikollu l-għażla li jibqa’ f’pajjiżu; ifakkar li l-iżvilupp u l-

involviment mill-qrib tas-settur privat, b’mod partikolari l-impriżi żgħar u ta’ daqs medju, 

jagħtu spinta importanti lill-ħolqien tal-impjiegi; ifakkar fl-istess waqt fil-ħtieġa kruċjali li 

tiġi ttrattata b’mod effettiv il-migrazzjoni irregolari ta' migranti vulnerabbli li jistgħu jiġu 

sfurzati jew esposti għar-riskju li jinvolvu rwieħhom f'imġiba illegali jew sitwazzjonijiet 

illegali fit-territorju tal-UE; ifakkar f’dan ir-rigward fl-importanza li jitjiebu l-

kundizzjonijiet tal-għajxien tal-migranti kollha; 

5. Jenfasizza li l-PEV għandha tkun il-bażi għal kooperazzjoni effettiva biex tkun trattata l-

immigrazzjoni illegali, ladarba l-pajjiżi imsieħba huma kemm pajjiżi ta' oriġini kif ukoll 

pajjiżi ta' transitu għall-immigranti illegali, biex il-fruntieri jkunu ġestiti b'mod effettiv, 

tkun miġġielda l-kriminalità organizzata u, konsegwentement, jiġu mħarsa d-drittijiet tal-

bniedem; 

6. Ifakkar fil-ħtieġa li jkun żgurat li l-paga minima skont il-prattiki nazzjonali tipprovdi 

standard tal-għajxien adegwat għall-ħaddiema u l-familji tagħhom u li t-tnaqqis mill-pagi 

ma għandux iħalli lill-impjegati u lill-persuni dipendenti tagħhom nieqsa mill-mezz propju 

ta’ sussistenza tagħhom;  

7. Jinnota li għandu jkun previst żmien adegwat għal avviż ta' tmiem ta' impjieg, li jqis it-tul 

ta' żmien fis-servizz tal-impjegat; 

8. Jenfasizza li l-mobilità ċirkolari kontrollata hija siewja, kemm għall-pajjiżi terzi kif ukoll 

għall-UE, u jitlob li jittieħdu miżuri li jevitaw eżodu potenzjali tal-aħjar imħuħ; jenfasizza 

l-ħtieġa li jitkompla d-djalogu dwar appoġġ għall-aċċess għas-suq tax-xogħol, u l-ħtieġa 

ta’ tixrid ta’ informazzjoni aqwa dwar il-possibilitajiet legali eżistenti fir-rigward tal-

mobilità u l-migrazzjoni, u dwar l-opportunitajiet għall-użu tal-kompetenzi disponibbli 

meħtieġa għas-suq tax-xogħol; ifakkar li d-dritt ta’ persuna b’nazzjonalità ta’ pajjiż li 

mhux fl-UE li jirrisjedi u jfittez ix-xogħol fit-territorju ta' Stat Membru huwa regolat 

permezz ta' direttivi fil-livell Ewropew; jgħid li l-effetti negattivi, bħall-aljenazzjoni tal-

familja, għandhom jiġu vvalutati kif jixraq; jenfasizza l-impatt pożittiv tal-migrazzjoni 

ekonomika fil-kisba ta' swieq tax-xogħol sostenibbli; 

9. Iqis li l-proġetti transkonfinali u l-appoġġ finanzjarju għall-programmi edukattivi bħall-

Erasmus għandhom ikunu l-fokus prinċipali tal-għajnuna lil dawn il-pajjiżi fit-transizzjoni 

tagħhom lejn ekonomija soċjali tas-suq u għall-kontroll tal-effetti negattivi fuq is-swieq 

tax-xogħol tagħhom; 

10. Jilqa' inizjattivi ta' skambji tal-istudenti u tat-taħriġ vokazzjonali bħad-Dikjarazzjoni bil-

Miktub adottata reċentement dwar il-ħolqien tal-programmi Erasmus u Leonardo da Vinci 

Ewro-Mediterranji; 

11. Jinsisti fuq it-tisħiħ tal-mezzi ta’ azzjoni tal-persuni, komunitajiet u s-soċjetà ċivili, u fuq 

it-tisħiħ tad-djalogu soċjali; 

12. Iħeġġeġ lill-Kummissjoni tippromwovi l-imsieħba soċjali li huma indipendenti għalkollox 

f'termini tal-ħolqien u l-iżvilupp tagħhom permezz ta' strumenti varji, inklużi l-appoġġ 

finanzjarju u tekniku, it-taħriġ, il-ħolqien ta' netwerks u miżuri li jibnu l-kapaċità, 

minħabba li l-imsieħba soċjali huma indispensabbli għall-ħolqien ta’ politiki soċjali; 

13. Jemmen li dawk l-Istati Membri li għandhom fruntieri komuni mal-pajjiżi tal-PEV huma 

ta' importanza kruċjali fl-għajnuna u l-kondiviżjoni tal-għarfien ma' dawk il-pajjiżi, 

speċjalment rigward ir-riformi fil-qasam tax-xogħol u l-impjiegi; jitlob għaldaqstant lill-

Kummissjoni tinvolvi ruħha attivament fi djalogu u azzjonijiet flimkien mal-awtoritajiet 

nazzjonali u l-imsieħba soċjali fil-pajjiżi ġirien, sabiex tgħin lill-pajjiżi tal-PEV fil-ħolqien 

ta' netwerks u tipprovdi assistenza teknika għall-bini tal-kapaċità u tal-istituzzjonijiet; 

14. Ifakkar f'kemm hu importanti d-dritt ta' assoċjazzjoni ma' trejdjunjin ta' kull individwu  u 

d-dritt tat-trejdjunjins li jistabbilixxu federazzjonijiet jew konfederazzjonijiet nazzjonali u 

jħeġġeġ il-faċilitazzjoni u jħeġġeġ li dan id-dritt jiġi promoss u rrispettat fil-prattika; 

ifakkar li d-dritt tal-istrajk huwa dritt fundamentali rikonoxxut u ma jistax jinċaħad biss 

fuq il-bażi ta' ħidma f'qasam essenzjali għall-komunità, mingħajr divrenzjar bejn il-

funzjonijiet speċifiċi; iħeġġeġ il-promozzjoni tad-dritt li wieħed ikun infurmat u 

kkonsultat fl-oqsma kollha ta' interess reċiproku, garantit b'sanzjonijiet li ma jistax 

jinċaħad sempliċiment fuq il-bażi li persuna tkun taħdem fis-servizz ċivili; 

15. Iħeġġeġ lill-Kummissjoni tappoġġa l-bini tal-kapaċità amministrattiva fl-impjiegi u l-

affarijiet soċjali, b'attenzjoni speċjali għall-bini tal-kapaċità fis-servizzi legali, li jiżgura 

tħejjija aħjar għall-implimentazzjoni tar-riformi; 

16. Jenfasizza l-importanza ta' politiki kkoordinati bejn l-UE u l-Istati Membri għal riżultati 

aħjar fl-oqsma ta' interess reċiproku iżda wkoll, u daqstant ieħor fl-istabbiliment ta' 

standards ta' kundizzjonalità; 

17. Jistieden lill-Kummissjoni tilqa' d-Dokumenti ta' Strateġija għat-Tnaqqis tal-Faqar (PRSP) 

bħala l-qafas politiku ta' gwida għal tul ta' żmien medju favur it-tkabbir ekonomiku li 

jiffavorixxi lill-fqar u t-tqassim ekwu tal-ġid skont il-bżonnijiet tal-pajjiż; 

18. Jesiġi lill-Kummissjoni biex b’mod effettiv tissorvelja u tevalwa fuq bażi annwali r-

riżultati tal-azzjonijiet u tal-finanzjament tagħha, fir-rigward tal-politiki tal-impjiegi 

b’mod partikolari, f'konformità mad-dispożizzjonijiet tal-konvenzjonijiet tal-ILO u li 

tinkludi r-riżultati tal-monitoraġġ tagħha fl-azzjonijiet ġejjiena tagħha. 

